
                   Цифрлық дәуір: шынайы өмірді қашан жоғалттық? 

   Адамзат тарихында ақпаратқа қол жеткізу ешқашан қазіргідей жеңіл болған емес. Бүгінгі 

таңда смартфон мен ғаламтор – күнделікті тұрмыстың ажырамас бөлшегіне айналды. 

Таңның атысынан күннің батысына дейін қолымыздан түспейтін кішкентай экрандар 

біздің қарым-қатынасымызды, ойлау жүйемізді және өмір сүру салтымызды түбегейлі 

өзгертіп келеді.Алайда, технологиялық прогрестің игілігі ретінде танылған әлеуметтік 

желілер кері әсерін де тигізе бастады. «Цифрлық тәуелділік» және «клиптік ойлау» 

секілді ұғымдар бүгінгі қоғамның басты дерттерінің біріне айналып отыр. Сұрақ 

туындайды: Әлеуметтік желілер бізге қызмет етіп жатыр ма, әлде біз олардың 

алгоритмдерінің құлына айналдық па? 

   Қазіргі тұтынушы ұзын-сонар сараптамалық мақалаларды немесе көлемді кітаптарды 

оқудан қашады. TikTok, Instagram Reels және YouTube Shorts форматындағы қысқа 

видеолар ақпаратты тез әрі жеңіл қабылдауға дағдыландырды. Бұл құбылысты 

психологтар «клиптік ойлау» (clip thinking) деп атайды.  

    Адам миы қысқа, жарқын әрі жылдам өзгеретін визуализацияға үйреніп, терең талдау 

жасау, сабырмен ой толғау қабілетінен айырылуда. Нәтижесінде жастар арасында 

зейіннің шашыраңқылығы көбейіп, күрделі мәселелердің шешімін табу дағдысы 

нашарлап барады. 

   Әлеуметтік желілердің алгоритмдері кездейсоқ емес. Олар нейробиология 

заңдылықтарына негізделіп жасалған. Кез келген «лайк», пікір немесе жаңа хабарлама 

адам миында допамин (ләззат пен ынталандыру гормоны) бөлінуін тудырады. Бұл 

құбылыс құмар ойындарға тәуелділікпен (лудомания) бірдей механизм бойынша жұмыс 

істейді. Сыртынан қарағанда, әлеуметтік желілер адамдарды жақындастыратындай 

көрінеді. Бірақ іс жүзінде керісінше: 

1.       Адамдар экран арқылы жүздеген «дос тапқанымен», шынайы өмірде жалғыздық 

сезімін жиі кешеді. 

2.      «FOMO» (Fear of Missing Out) немесе «маңызды нәрседен тыс қалу қорқынышы» 

адамдарды үнемі мазасыздық пен депрессияға ұшыратады. 

3.      Басқалардың әдемі де сәнді көрінетін «цифрлық өмірін» өз шындығымен 

салыстыру төмен өзін-өзі бағалауға (low self-esteem) алып келеді. 

   Бұл мәселені цифрлық құрылғылардан толықтай бас тарту арқылы шешу мүмкін емес әрі 

тиімсіз. Бүгінгі әлемде технологиядан кашу — дамудан бас тартумен пара-пар. Дегенмен, 

«цифрлық гигиена» маңызды мәселеге айналуы тиіс. «Технология — жақсы 

қызметші, бірақ жаман қожа.» — Адамзат саулығын сақтау үшін құрылғыларды 

саналы түрде тұтынуды үйренуіміз қажет. 

   Бұл түйткілді шешу үшін мынадай нақты қадамдарды ұсынар едім: 

1.       Цифрлық гигиенаны мектеп бағдарламасына енгізу: Мектеп қабырғасынан 

бастап медиасауаттылықты, ақпаратты сараптауды және киберқауіпсіздікті үйрету 

керек. 

2.      «Цифрлық детокс» (Digital Detox) мәдениетін қалыптастыру: Аптасына 

кемінде бір күн немесе күніне 2-3 сағат гаджеттерді өшіріп, шынайы өмірге, 

отбасыға, спортқа және кітап оқуға уақыт бөлу. 

3.      Хабарламаларды шектеу: Телефонымыздағы маңызды емес қолданбалардың 

хабарламаларын (notifications) өшіру арқылы назарды негізгі іске шоғырландыру. 

​ Әлеуметтік желілер мен заманауи технологиялар – бұл жай ғана құрал. Оның 

пайдалы немесе зиянды болуы оны қалай қолданатынымызға байланысты. Егер біз өз 

уақытымыз бен зейінімізді алгоритмдерге билетіп қойсақ, тұлғалық дамуымыз бен 

шынайы өмірімізді жоғалтып аламыз. Сондықтан экранның арғы жағындағы виртуалды 

әлемге қарағанда, өзіміз өмір сүріп жатқан шынайы әлемнің әлдеқайда қызықты әрі 

бағалы екенін ұмытпаған жөн. Цифрлық заманда саналы таңдау жасау — әркімнің өз 

қолында. 

 


